
MALAKA OSHIRISH JARAYONIDA 
PEDAGOGLARNING RAQAMLI 
KOMPETENTLIGINI ELEKTRON PORTFOLIO 
ASOSIDA RIVOJLANTIRISH

Choriyeva Lobar Fayzullo qizi
Islom Karimov nomidagi Toshkent davlat texnika universiteti huzuridagi 

Pedagog kadrlarni qayta tayyorlash va ularning malakasini oshirish 
tarmoq markazi davlat muassasasi, katta o‘qituvchi

Safarov Azamat Rasul o‘g‘li
EMU universiteti, PhD 

ORCID: 0009-0004-1209-8313

Annotatsiya. Mazkur tezisda malaka oshirish jarayonida pedagoglarning raqamli kompetentligini elektron portfolio aso-
sida rivojlantirishning metodik imkoniyatlari yoritilgan. Elektron portfolio tarkibiga raqamli resurslar, topshiriqlar, baholash 
mezonlari, hamkasblar taqrizi va refleksiv izohlarni kiritish orqali pedagogning kasbiy rivojlanishini kuzatish yondashuvi 
asoslangan. Shuningdek, TPACK, DigCompEdu va UNESCOning AKT kompetensiyalari doiralari asosida elektron modul 
yaratish, qayta aloqa, baholash va refleksiya jarayonlarini tashkil etish bo‘yicha metodik tavsiyalar bayon etilgan.

Kalit so‘zlar: raqamli kompetentlik, elektron portfolio, malaka oshirish, pedagog, TPACK, DigCompEdu, elektron modul, 
baholash, qayta aloqa, refleksiya.

Abstract. This thesis examines the methodological possibilities of developing university teachers’ digital competence 
through the use of an electronic portfolio in professional development courses. The proposed approach integrates digital 
resources, assignments, assessment criteria, peer review, and reflective comments to support and document teach-
ers’ professional growth. The thesis also presents methodological recommendations for creating electronic modules and 
organizing feedback, assessment, and reflection based on the TPACK, DigCompEdu, and UNESCO ICT Competency 
Frameworks.

Keywords: digital competence, electronic portfolio, professional development, teacher, TPACK, DigCompEdu, electronic 
module, assessment, feedback, reflection.

Аннотация. В тезисе рассматриваются методические возможности развития цифровой компетентности педагогов 
в процессе повышения квалификации на основе электронного портфолио. Предлагаемый подход объединяет 
цифровые ресурсы, задания, критерии оценивания, взаимное рецензирование и рефлексивные комментарии, что 
позволяет сопровождать и фиксировать профессиональное развитие педагога. Также представлены методические 
рекомендации по созданию электронных модулей и организации обратной связи, оценивания и рефлексии на 
основе концепций TPACK, DigCompEdu и рамки ИКТ-компетенций ЮНЕСКО.

Ключевые слова: цифровая компетентность, электронное портфолио, повышение квалификации, педагог, 
TPACK, DigCompEdu, электронный модуль, оценивание, обратная связь, рефлексия.

K I R I S H
Oliy ta’lim pedagogining raqamli kompetentligi o‘quv mazmunini elektron muhitga moslashtirish, talabalar 

faoliyatini tashkil etish va o‘zlashtirish natijalarini baholash bilan bog‘liq kasbiy tayyorgarlikni ifodalaydi. 
Malaka oshirish jarayonida ushbu tayyorgarlik pedagogning o‘z fani uchun yaratadigan amaliy mahsulotlari 
orqali rivojlantirilishi mumkin. Elektron portfolio resurslar, topshiriqlar, taqrizlar va refleksiv izohlarni birlashtirib, 
pedagogik qarorlar hamda ularning o‘zgarishini kuzatish imkonini beradi.

Tezisning maqsadi pedagoglarning raqamli kompetentligini elektron portfolio orqali rivojlantirishning 
metodik tartibini asoslashdan iborat. Ish nazariy tahlil va pedagogik modellashtirishga tayangan. TPACK 
konsepsiyasi fan mazmuni, o‘qitish metodlari va texnologik bilimlarning o‘zaro bog‘liqligini tushuntiradi [2]. 
Shu asosda portfoliodagi materiallarni pedagogning aniq o‘quv vazifasiga mos tanlovi va metodik izohi bilan 
birgalikda ko‘rib chiqish taklif etiladi.

DigCompEdu doirasida kasbiy hamkorlik, raqamli resurslar, o‘qitish, baholash va ta’lim oluvchini qo‘llab-
quvvatlash pedagog faoliyatining o‘zaro bog‘liq yo‘nalishlari sifatida tavsiflanadi [3]. Ushbu yo‘nalishlarni 
portfolio tarkibiga moslashtirish mumkin. Masalan, resurs yaratish ko‘nikmasi elektron material bilan, baholash 
ko‘nikmasi rubrika va qayta aloqa namunasi bilan, kasbiy hamkorlik esa hamkasb taqrizi hamda unga berilgan 
javob bilan ifodalanadi. Bunday tuzilma rivojlanish maqsadini kuzatiladigan dalillar bilan bog‘laydi.

Portfolioni shakllantirish boshlang‘ich amaliy vazifadan boshlanadi. Tinglovchi o‘z fanidagi bitta mavzu 
uchun resurs tanlaydi, topshiriq tuzadi va baholash mezonini ishlab chiqadi. Metodist ushbu mahsulotlar asosida 
tinglovchining kuchli tomonlari va rivojlantirish ehtiyojlarini aniqlaydi. So‘ng individual maqsad belgilanadi: 
masalan, mustaqil ish ko‘rsatmalarini aniqlashtirish yoki talabaning xulosasini baholaydigan mezonini ishlab 
chiqish. Diagnostika natijasi keyingi topshiriqlar mazmunini tanlashga xizmat qiladi.

Keyingi bosqichda tinglovchi elektron modul yaratadi. Modulda o‘quv natijasi, tushuntiruvchi material, amaliy 
vazifa va qayta aloqa tartibi o‘zaro moslashtiriladi. Portfolio uchun modulning dastlabki varianti ham saqlanadi. 
Pedagog resursning ilmiy aniqligi, undan foydalanish qulayligi va manbalarning ko‘rsatilishini tekshiradi. 
UNESCOning pedagoglar uchun AKT kompetensiyalari doirasi raqamli tayyorgarlikni kasbiy rivojlanish bilan 
bog‘lashga asos beradi [4].

Hamkasblar baholashi portfolioning muhim qismidir. Taqrizchi modulni ta’lim oluvchi nuqtayi nazaridan 
ko‘rib chiqib, ko‘rsatmalar, faoliyat va baholash o‘rtasidagi moslikka oid tavsiya beradi. Pedagog tavsiyalarni 
tahlil qiladi va kiritilgan o‘zgartirishlarni izohlaydi. Caena va Redecker kompetensiya doiralarining hamkorlik 
va refleksiyani yo‘naltirishdagi ahamiyatini ta’kidlaydi [1]. Mazkur yondashuv asosida portfolio pedagogning 
qarorlarini muhokama qilish vositasi sifatida qo‘llanadi.

Baholashda didaktik moslik, resurs sifati, mustaqil ishlash ko‘rsatmalari, qayta aloqa va mas’uliyatli 
foydalanish mezonlarini qo‘llash taklif etiladi. Har bir bahoga elektron moduldan dalil keltiriladi. Masalan, didaktik 
moslik o‘quv natijasi va topshiriq talabi orqali, q qayta aloqa esa talabaning keyingi harakatlarini belgilashga 
xizmat qiluvchi izohlar orqali baholanadi. Yakuniy sifatni baholashda portfolio hajmi yoki fayllar sonidan ko‘ra, 
undagi materiallarning didaktik va metodik sifati asosiy mezon sifatida qaraladi.

X U L O S A  V A  T A K L I F L A R
Taklif etilgan tartibni tekshirishda kurs boshidagi va yakunidagi amaliy ishlarni bir xil rubrika bilan baholash 

mumkin. Kursdan keyin modulni haqiqiy darsda qo‘llashga oid kuzatuvlarni qo‘shish kasbiy faoliyatga tatbiq 
etilishini o‘rganishga yordam beradi. Mazkur tezis metodik yondashuvni nazariy asoslashga qaratilgan bo‘lib, 
empirik samaradorlik ko‘rsatkichlari tadqiqot doirasiga kiritilmagan. Metodik taklif sifatida elektron portfolio 
pedagogning amaliy mahsulotlari, hamkorlikdagi tahlil va refleksiyani birlashtiradi hamda malaka oshirish 
natijasini amaliy dalillar asosida muhokama qilishga imkon beradi.

